ՀԻՄՆԱՎՈՐՈՒՄ
«Պաշտոնատար անձանց գործունեության ապահովման, սպասարկման և սոցիալական երաշխիքների մասին» Հայաստանի Հանրապետության օրենքում փոփոխություններ և լրացում կատարելու մասին» Հայաստանի Հանրապետության օրենքի նախագծի ընդունման
1. Իրավական ակտի ընդունման անհրաժեշտությունը
Ներկայացվող նախագծի նպատակը «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ օրենքի դրույթները նոր իրողություններին համապատասխանեցնելն է՝ հաշվի առնելով նոր սահմանադրական կարգավորումները։
1.1. Կարգավորման հարաբերությունների ներկա վիճակը և առկա խնդիրները

Համաձայն «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ օրենքի (այսուհետ՝ նաև Օրենք) 1-ին մասի 8-րդ կետի՝ Օրենքով սահմանված կենսաթոշակ է նշանակվում «Պետական պաշտոններ զբաղեցնող անձանց վարձատրության մասին» Հայաստանի Հանրապետության օրենքի հավելված N 1-ով սահմանված պաշտոններում առնվազն 10 տարի պաշտոնավարած անձին՝ 65 տարին լրանալու դեպքում։
Ընդ որում, այս իրավունքի հիմքում ընկած է այն հանգամանքը, որ «Պետական պաշտոններ զբաղեցնող անձանց վարձատրության մասին» ՀՀ օրենքի հավելված N 1-ում ներառված են բարձրաստիճան պաշտոնատար անձ հանդիսացող՝ քաղաքական, հայեցողական և այլ պաշտոն զբաղեցնող անձինք՝ հաշվի առնելով տվյալ պաշտոնատար անձի իրավական կարգավիճակը (տեղն ու դերը պետական աստիճանակարգում)։
2018 թվականի ապրիլի 9-ից ամբողջությամբ ուժի մեջ է մտել ՀՀ նոր սահմանադրությունը, որի շրջանակներում փոփոխվել է նաև պետական կառավարման համակարգի տրամաբանությունը։ Ձևավորվել են նոր Սահմանադրական մարմիններ, վերանայվել են  պետական մարմինների և պաշտոնատար անձանց դասակարգումը։

Վերնայվել է նաև «Պետական պաշտոններ զբաղեցնող անձանց վարձատրության մասին» ՀՀ օրենքի հավելված N 1-ը։
Մասնավորապես, հավելվածով սահմանված ցանկն ընդլայնվել է՝ ներառելով նաև բարձրաստիճան պաշտոնատար անձ չհանդիսացող՝ այլ պաշտոններ։

Ըստ այդմ, վերը նշված անձանց «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ օրենքով սահմանված իրավունքներ վերապահելը չի բխում ոլորտում վարվող քաղաքականությունից:

Միաժամանակ, 2018 թվականի ապրիլի 9-ից փոխվել է նաև «Պետական պաշտոններ զբաղեցնող անձանց վարձատրության մասին» Հայաստանի Հանրապետության օրենքի վերնագիրը (վերնագրում «Պետական պաշտոններ» բառերը փոխարինվել է «Պետական պաշտոններ և պետական ծառայության պաշտոններ» բառերով)։

1.2. Առկա խնդրի առաջարկվող լուծումը
Հաշվի առնելով վերը նշված իրողությունները` առաջարկվում է «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ օրենքում կատարել համապատասխան փոփոխություններ և լրացում:
2. Կարգավորման առարկան

Ներկայացվող նախագծով առաջարկվում է «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ օրենքը լրացնել նոր հավելվածով (այսուհետ՝ Օրենքի Հավելված)՝ սահմանելով, որ Օրենքով նախատեսված կենսաթոշակի իրավունք տվող ստաժում հաշվարկվում է այդ հավելվածում ներառված պաշտոններում աշխատած ժամանակահատվածը։

Ընդ որում, Օրենքի Հավելվածը կազմվել է «Հանրային ծառայության մասին» ՀՀ օրենքի հիման վրա՝ հաշվի առնելով նաև «Պետական կառավարման համակարգի մարմինների մասին» ՀՀ օրենքի դրույթները։ Ըստ այդմ, Օրենքի Հավելվածում ներառվել են «Հանրային ծառայության մասին» ՀՀ օրենքով սահմանված՝
1) Պետական քաղաքական պաշտոնները,
2) Անկախ պետական մարմինների անդամների պաշտոնները,
3) Պետական վարչական պաշտոնները (բացառությամբ որպես նախարարությանը ենթակա մարմին գործող՝ գնումների հետ կապված բողոքներ քննող անձանցից, ինչպես նաև նախարարություններին ենթակա մարմինների ղեկավարների տեղակալների պաշտոններից),
4) Ինքնավար պաշտոնների մի մասը,
5) Առանձին հայեցողական պաշտոններ։
Օրենքի Հավելվածում ներառվել են ՀՀ դատախազության և քննչական մարմինների այն ինքնավար պաշտոնները, որոնց աշխատավարձի չափը հաշվարկելու համար հիմք ընդունվող գործակիցը, մինչև 2018 թվականի ապրիլի 9-ը, սահմանված է եղել «Պետական պաշտոններ զբաղեցնող անձանց վարձատրության մասին» ՀՀ օրենքի հավելված N 1-ով (այսինքն՝ մինչև 2018 թվականի ապրիլի 9-ը հանդիսացել է բարձրաստիճան պաշտոնատար անձ)։

Նույն մոտեցումն է կիրառվել նաև հայեցողական պաշտոնների դեպքում (Օրենքի Հավելվածում ներառվել են այն հայեցողական պաշտոնները,  որոնք մինչև 2018 թվականի ապրիլի 9-ը հանդիսացել են բարձրաստիճան)՝ ապահովելով նույնական մոտեցում։ Մասնավորապես, Օրենքի Հավելվածում ներառվել են.
1) երեք բարձրաստիճան պաշտոնյաների՝ Հանրապետության նախագահի Վարչապետի և Ազգային ժողովի նախագահի խորհրդականի, օգնականի և մամուլի քարտուղարի պաշտոնները, Վարչապետի գլխավոր խորհրդականի պաշտոնը, 

2) Մարդու իրավունքների պաշտպանի աշխատակազմի դեպարտամենտի ղեկավարի պաշտոնը՝ որպես Մարդու իրավունքների պաշտպանին փոխարինող,

3) Հատուկ հանձնարարություններով դեսպանի պաշտոնը։
Միաժամանակ, առաջարկվում է «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ Օրենքի 2-րդ հոդվածի 3-րդ մասից հանել «ծառայության մեջ ընդգրկված» բառերը՝  հստակեցնելով, որ այդ Օրենքով կենսաթոշակ չի նշանակվում, եթե անձը զբաղեցնում է հանրային պաշտոն («Հանրային ծառայության մասին» ՀՀ օրենքով նախատեսված որևէ պաշտոն)։

Նախատեսվում է նաև պահպանել միչև 2018 թվականի ապրիլի 9-ը գործող օրենսդրության հիման վրա տրված իրավունքները։

Մասնավորապես, այդ ժամանակահատվածը կհավասարեցվի «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ օրենքի Հավելված 1-ով սահմանված պաշտոն զբաղեցնելու ժամանակահատվածին (համանման լուծում արդեն իսկ կիրառվում է այլ պաշտոնների դեպքում)։ 
3. Իրավական ակտի կիրառման դեպքում ակնկալվող արդյունքը

Նախագիծն ընդունվելու դեպքում «Պաշտոնատար անձանց գործունեության ապահովման, սպասարկման և սոցիալական երաշխիքների մասին» ՀՀ օրենքի դրույթները կհամապատասխանեցվեն նոր սահմանադրական կարգավորումների արդյունքում ձևավորված իրողություններին։

ՏԵՂԵԿԱՆՔ

«Պաշտոնատար անձանց գործունեության ապահովման, սպասարկման և սոցիալական երաշխիքների մասին» Հայաստանի Հանրապետության օրենքում փոփոխություններ և լրացում կատարելու մասին» Հայաստանի Հանրապետության օրենքի նախագիծն ընդունելու դեպքում Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
«Պաշտոնատար անձանց գործունեության ապահովման, սպասարկման և սոցիալական երաշխիքների մասին» Հայաստանի Հանրապետության օրենքում փոփոխություններ և լրացում կատարելու մասին» Հայաստանի Հանրապետության օրենքի նախագիծն ընդունելու դեպքում Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի նախատեսվում (անհրաժեշտ միջոցները կֆինանսավորվեն նախատեսված չափաքանակների շրջանակում): 
ՏԵՂԵԿԱՆՔ
«Պաշտոնատար անձանց գործունեության ապահովման, սպասարկման և սոցիալական երաշխիքների մասին» Հայաստանի Հանրապետության օրենքում փոփոխություններ և լրացում կատարելու մասին» Հայաստանի Հանրապետության օրենքի նախագիծն ընդունելու դեպքում այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին
«Պաշտոնատար անձանց գործունեության ապահովման, սպասարկման և սոցիալական երաշխիքների մասին» Հայաստանի Հանրապետության օրենքում փոփոխություններ և լրացում կատարելու մասին» Հայաստանի Հանրապետության օրենքի նախագիծն ընդունելու դեպքում անհրաժեշտ կլինի համապատասխան փոփոխություններ կատարել ՀՀ կառավարոթյան  2014 թվականի օգոստոսի 28-ի N 895-Ն որոշման մեջ։

